
KUVENDI I REPUBLIKËS SË MAQEDONISË
KËSHILLI NACIONAL PËR EUROINTEGRIME
                                   RR E G U LL O R E 
    E KËSHILLIT NACIONAL PËR EUROINTEGRIME
                                                   Shkup, tetor 2011
Në bazë të nenit 7 nga Vendimi për themelimin e Këshillit Nacional për Eurointegrime ("Gazeta Zyrtare e Republikës së Maqedonisë" numër 140/2007 dhe 91/2011), Këshilli Nacional për Eurointegrime, në mbledhjen e mbajtur më 25 tetor 2011, miratoi
                                      RREGULLORE
            të Këshillit Nacional për Eurointegrime
I. Dispozitat e përgjithshme
Neni 1
(1) Me këtë rregullore rregullohen mënyra e punës së Këshillit Nacional për Eurointegrime (në tekstin e mëtejshëm: Këshilli); të drejtat dhe obligimet e kryetarit, nënkryetarit, anëtarëve të Këshillit; zëvendësanëtarëve të Këshillit nga radhët e deputetëve; përfaqësuesve të Këshillit, transparenca e punës së Këshillit; kryerja e punëve profesionale, administrative dhe punëve tjera për nevojat e Këshillit.
 (2) Për çështjet që nuk janë të rregulluara me këtë rregullore, e që  kanë të bëjnë me mënyrën e punës së Këshillit, zbatohen dispozitat e Rregullores së Kuvendit të Republikës së Maqedonisë.
II. Përbërja dhe mënyra e punës së Këshillit
Neni 2
(1) Këshilli punon në mbledhje.
(2) Për plotësimin e detyrave dhe obligimeve të tij, Këshilli punën e vet e organizon edhe nëpërmjet të organizimit të debateve publike, takimeve ndërkombëtare, konferencave dhe takimeve të punës.
(3) Ngjarjet nga paragrafi (2), Këshilli mund t'i organizojë edhe në partneritet me institucione dhe organizata tjera.
                                           Neni 3
(1) Mbledhjet e Këshillit i konvokon kryetari i Këshillit.  

(2) Kryetari detyrohet që të konvokojë mbledhje edhe nëse këtë e propozojnë së paku një e treta e anëtarëve të Këshillit.
(3) Kryetari i Këshillit, anëtarëve të Këshillit, zëvendësanëtarëve nga radhët e deputetëve dhe përfaqësuesve të Këshillit ua dorëzon ftesën për mbledhje me propozim-rendin e ditës dhe me materialet që do të shqyrtohen, sipas rregullës, tri ditë para ditës së caktuar për mbajtjen e mbledhjes.
(4) Në raste urgjente, kryetari i Këshillit mund të konvokojë mbledhje edhe në afat më të shkurtër. 
                                            Neni 4
(1) Materialet e shkruara në gjuhë të huaj, dorëzohen në tekstin origjinal dhe me përkthim në pajtim me Rregulloren e Kuvendit të Republikës së Maqedonisë.
(2) Me përjashtim, për çështjet urgjente materialet mund të dorëzohen edhe në gjuhë të huaj, me ç’rast përkthimi doemos duhet të sigurohet më së voni 12 orë para mbajtjes së mbledhjes.
(3) Ftesa dhe materialet dorëzohen në postë elektronike, adresa e së cilës është dorëzuar në Sektorin për përkrahjen e Këshillit Nacional për Eurointegrime.
                                             Neni 5
(1) Rendi i ditës për mbledhjen e Këshillit përcaktohet në fillim të mbledhjes.
(2) Kryetari, nënkryetari dhe anëtarët e Këshillit kanë të drejtë të propozojnë ndryshime dhe plotësime të propozim-rendit të ditës.
(3) Rendi i ditës miratohet me konsensus të anëtarëve të pranishëm të Këshillit.
(4) Pas përfundimit të pikave të rendit të ditës kryetari konstaton se mbledhja e Këshillit ka përfunduar.
III. Fjalime  

Neni 6
(1) Në mbledhjen e Këshillit asnjëri nuk mund të flasë para se ta kërkojë dhe ta marrë fjalën nga kryetari i Këshillit.
(2) Kryetari i Këshillit ua jep fjalën të paraqiturve për fjalë sipas radhitjes së të paraqiturve.
(3) Kryetari i Këshillit kujdeset që folësi të mos ndërpritet ose me veprim tjetër të mos i kufizohet e drejta e fjalës.
(4) Nëse folësi largohet nga çështja për të cilën mbahet debati, kryetari i Këshillit do t’ia tërheqë vërejtjen që t’i përmbahet çështjes.
IV. Vendosja 

Neni 7
(1) Këshilli punon dhe vendos nëse në mbledhje janë të pranishëm shumica e anëtarëve që kanë të drejtë vendimmarrjeje.
(2) Këshilli vendos me konsensus të anëtarëve të pranishëm që kanë të drejtë vendimmarrjeje.
(3) Nëse nuk ekziston mundësia që për çështje të caktuar të arrihet konsensus, çështja do të shqyrtohet në mbledhjen e ardhshme të Këshillit Nacional për Eurointegrime.
                                           Neni 8
(1) Për çështjet me interesi të përbashkët nga sfera e eurointegrimeve, Këshilli mund të mbajë mbledhje të përbashkët me Komisionin për Çështje Evropiane, Komisionin për Politikë të Jashtme, Delegacionin e Kuvendit të Republikës së Maqedonisë në Komitetin Parlamentar për Stabilizim dhe Asocim ose me trup tjetër të interesuar të Kuvendit të Republikës së Maqedonisë.
(2) Në mbledhjen e përbashkët trupat mund të vendosin veç e veç.
V. Procesverbal dhe shënime stenografike 
                                           Neni 9
(1)  Për punën e mbledhjes së Këshillit mbahet procesverbal.
(2) Procesverbali përmban të dhëna për kohën e mbajtjes së mbledhjes, rendin e ditës, praninë dhe pjesëmarrjen e anëtarëve dhe përfaqësuesve në debat, rrjedhën e debatit dhe vendosjen.
(3) Procesverbalet miratohen para përcaktimit të rendit të ditës.
(4) Çdo anëtar i Këshillit ka të drejtë që të japë vërejtje për procesverbalin nga mbledhja paraprake dhe të kërkojë që në të, të bëhen ndryshime dhe plotësime përkatëse. Për arsyeshmërinë e vërejtjeve vendoset pa debat. Vërejtjet e miratuara shënohen në procesverbal.
(5) Kryetari i Këshillit konstaton se është miratuar procesverbali në të cilin janë shënuar vërejtjet, përkatësisht procesverbali në të cilin janë bërë ndryshime dhe plotësime.
                                             Neni 10
(1) Procesverbalin e miratuar e nënshkruajnë kryetari i Këshillit ose kryesuesi i mbledhjes së Këshillit dhe udhëheqësi i Sektorit për përkrahjen e Këshillit Nacional për Eurointegrime.  
(2) Procesverbali publikohet në faqen e internetit të Kuvendit të Republikës së Maqedonisë, në pjesën e Këshillit Nacional për Eurointegrime, si edhe në intranet (rrjetin e brendshëm të Kuvendit).
(3) Pjesë përbërëse e procesverbalit të miratuar të Këshillit janë shënimet stenografike dhe lista për evidencën e pranisë në mbledhjen e Këshillit.
             Neni 11
(1) Procesverbali me materialet e mbledhjes ruhen në Sektorin për përkrahjen e Këshillit Nacional për Eurointegrime, ndërsa pas kalimit të mandatit të Këshillit, në dokumentacionin e Kuvendit. 

  Neni 12
(1) Mbledhjet e Këshillit incizohen me ton, dhe për to mbahen shënime stenografike. 
(2) Shënimet stenografike (në format digjital elektronik dhe kopje të shtypur) nga mbledhja e Këshillit dhe incizimi tonik ruhen në dokumentacionin e Këshillit për të cilin është përgjegjës Sektori për përkrahjen e Këshillit Nacional për Eurointegrime.
(3) Shënimet stenografike të mbledhjeve të Këshillit, të cilat janë të hapura për publikun shpallen në ueb faqen e Kuvendit të Republikës së Maqedonisë, në pjesën e Këshillit Nacional, si dhe në intranet (rrjetin e brendshëm të Kuvendit).
VI. Grupet e punës të Këshillit
Neni 13
(1) Për shqyrtimin e çështjeve të caktuara specifike në kompetencë të vet, si dhe për përpilimin e analizave, mendimeve dhe raporteve, Këshilli mund të themelojë grupe të punës.
(2) Grupet e punës veprojnë në suaza të Këshillit dhe nuk mund të veprojnë në mënyrë të pavarur.
(3) Grupet e punës, Këshillit i dorëzojnë raport.
VII. Prania dhe pjesëmarrja në punën e mbledhjes së Këshillit 
Neni 14
(1) Këshilli mund t’i ftojë që në mbledhje të jenë të pranishëm dhe të marrin pjesë edhe përfaqësues të ministrive dhe organeve dhe organizatave tjera, kur shqyrtohen çështje në kompetencë të tyre. 

(2) Këshilli mund t’i ftojë që në mbledhje të jenë të pranishëm dhe të marrin fjalë përfaqësues të lartë shtetërorë të shteteve tjera, të organizatave ndërkombëtare dhe personalitete tjera të shquara të huaja.  

VIII. Njoftimi i Kuvendit të Republikës së Maqedonisë
  Neni 15
(1) Këshilli së paku dy herë në vit e njofton Kuvendin për punën e vet.
(2) Sektori për përkrahjen e Këshillit Nacional për Eurointegrime e përpilon tekstin e raportit, i cili shqyrtohet dhe miratohet në mbledhjen e Këshillit.
(3) Raporti i miratuar në formë të shkruar i parashtrohet kryetarit të Kuvendit, i cili ua dorëzon të gjithë deputetëve, për njoftim.
IX. Të drejtat dhe obligimet e kryetarit, 

nënkryetarit, anëtarëve të Këshillit, zëvendësanëtarëve dhe përfaqësuesve të Këshillit
                                             Neni 16
(1) Kryetari i Këshillit e organizon punën e Këshillit, i konvokon mbledhjet, e propozon rendin e ditës dhe i kryeson mbledhjet. Kryetari i nënshkruan mendimet dhe udhëzimet, që Këshilli i përcakton për çështje në kompetencë të vet.
(2) Kryetari kujdeset për zbatimin e konkluzioneve të Këshillit dhe të Kuvendit, që kanë të bëjnë me çështje në kompetencë të Këshillit dhe kryen punë të tjera të përcaktuara me Vendimin për themelimin e Këshillit dhe me këtë Rregullore. 
                                              Neni 17
(1) Nënkryetari i Këshillit, në rast të pengesës për të qenë i pranishëm ose mungesës së kryetarit, i ka të drejtat e tij , obligimet dhe përgjegjësitë, të përcaktuara me Vendimin për themelimin e Këshillit edhe me këtë rregullore, pas autorizimit të marrë paraprakisht nga kryetari i Këshillit.
(2) Në raste të pengesës për të qenë i pranishëm ose mungesës së kryetarit dhe të nënkryetarit, mbledhjen e Këshillit e kryeson anëtari i Këshillit i autorizuar nga kryetari.
                                             Neni 18
(1) Çdo anëtar dhe përfaqësues i Këshillit ka të drejtë dhe obligim që të jetë i pranishëm në mbledhjet e këshillit, të marrë pjesë në punën tij dhe në punën e grupeve të punës, të inicojë konvokim të mbledhjeve të Këshillit, të kërkojë njoftim për çështje në kompetencë të Këshillit.
(2) Në mungesë të anëtarit të Këshillit nga radhët e deputetëve, në mbledhje është i pranishëm zëvendësanëtari i tij.
(3) Në mungesë të përfaqësuesit të Këshillit, në mbledhje është i pranishëm zëvendëspërfaqësuesi i tij. 
(4) Anëtari i Këshillit nga radhët e deputetëve i cili është i penguar që të jetë i pranishëm në mbledhje detyrohet që për këtë me kohë ta njoftojë zëvendësanëtarin e tij.
(5) Nëse në mbledhjen e Këshillit janë të pranishëm anëtari nga radhët e deputetëve dhe zëvendësanëtari i tij, të drejtë vendosjeje ka anëtari nga radhët e deputetëve. 

(6) Në mbledhjen e Këshillit ka të drejtë që të jetë i pranishëm deputet i Kuvendit i cili nuk është anëtar i Këshillit, pa të drejtë fjale dhe për vendosje.
(7) Këshilli mund të propozojë që Kuvendi të shkarkojë anëtar të tij, i cili tre herë të njëpasnjëshme pa arsye mungon nga mbledhjet e Këshillit.
X. Transparenca e punës së Këshillit
                                                Neni 19
(1) Mbledhjet e Këshillit janë publike.
(2) Këshilli mund të vendosë të punojë pa praninë e publikut, nëse këtë e propozojnë kryetari i Këshillit ose së paku një e treta e numrit të përgjithshëm të anëtarëve të Këshillit. Për propozimin, Këshilli vendos me konsensus të anëtarëve të pranishëm të Këshillit.
(3) Në rastet nga paragrafi 2 i këtij neni, Këshilli jep kumtesë për mjetet e informimit publik. 
(4) Teksti i kumtesës përcaktohet në mbledhjen e Këshillit.
                                          Neni 20
(1) Transparenca e punës së Këshillit sigurohet edhe me: 
- dhënien e deklaratave nga kryetari, nënkryetari dhe anëtarët e Këshillit për mjetet e informimit publik;
- mbajtjen e konferencave për mjetet e informimit publik;
- publikimin e aktiviteteve, mendimeve, konkluzioneve dhe udhëzimeve, që Këshilli i ka përcaktuar për çështjet në kompetencë të vet në faqen zyrtare të internetit të Kuvendit të Republikës së Maqedonisë.
XI. Kryerja e punëve profesionale, administrative, teknike dhe punëve tjera për nevojat e Këshillit
 Neni 21
(1) Punët profesionale, administrative, teknike dhe punët tjera për nevojat e Këshillit i kryen Sektori për përkrahjen e Këshillit Nacional për Eurointegrime.
(2) Kushtet profesionale dhe kushtet tjera për punë në Sektorin për përkrahjen e Këshillit Nacional për Eurointegrime, rregullohen me aktet për organizimin dhe sistematizimin e vendeve të punës të Shërbimit të Kuvendit. 
                                      Neni 22
(1) Udhëheqësi i sektorit udhëheq sektorin dhe është përgjegjës për punën e tij.
(2) Udhëheqësi i sektorit shkëmben informata me këshilltarët e Komisionit për Çështje Evropiane, të Komisionit për Politikë të Jashtme, me Sekretariatin e Komitetit të Përzier Parlamentar të BE-Republika e Maqedonisë dhe me udhëheqësin e Sektorit për bashkëpunim ndërkombëtar për të gjitha çështjet nga sfera e proceseve eurointegruese. Në realizimin e detyrave të veta, udhëheqësi i sektorit realizon bashkëpunim me organet shtetërore kompetente që marrin pjesë në proceset e anëtarësimit të Republikës së Maqedonisë në Bashkimin Evropian.
                                Neni 23
(1) Sektori për përkrahjen e Këshillit Nacional për Eurointegrime u ndihmon kryetarit dhe anëtarëve në përgatitjet e mbledhjeve të Këshillit, gjatë debatit, si dhe në përpilimin e mendimeve, udhëzimeve, raporteve dhe materialeve të tjera në kompetencë të Këshillit.
(2) Këshilli i kryen punët lidhur me bashkëpunimin e Këshillit me përfaqësuesit e sektorit civil dhe me mjetet e informimit publik, si dhe me bashkëpunimin me trupat përkatës të parlamenteve të shteteve tjera me qëllim të shkëmbimit të përvojave për anëtarësim në Bashkimin Evropian.
(3) Sektori kryen edhe punë tjera që do t’ia ngarkojë Këshilli.
XII. Dispozitë përfundimtare
                                Neni 24
(1) Kjo Rregullore hyn në fuqi në ditën e miratimit.
	      Numër ____________
   __________2011
           Shkup 

